
_______________  2016 թվականի N _____-Ն
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2011 ԹՎԱԿԱՆԻ ՄԱՅԻՍԻ 5-Ի N 665-Ն ՈՐՈՇՄԱՆ ՄԵՋ ԼՐԱՑՈՒՄ ԿԱՏԱՐԵԼՈՒ ՄԱՍԻՆ
 
Համաձայն «Պետական կենսաթոշակների մասին» Հայաստանի Հանրապետության օրենքի և «Իրավական ակտերի մասին» Հայաստանի Հանրապետության օրենքի 70-րդ հոդվածի 1-ին մասի` Հայաստանի Հանրապետության կառավարությունը որոշում է.
1. Հայաստանի Հանրապետության կառավարության 2011 թվականի մայիսի 5-ի «Պետական կենսաթոշակների մասին» Հայաստանի Հանրապետության օրենքի կիրարկումն ապահովելու մասին» N 665-Ն որոշման N 1 հավելվածի 36.4-րդ կետը լրացնել հետևյալ բովանդակությամբ նոր պարբերությունով.

«Հայաստանի Հանրապետության Նախագահի գլխավոր ռազմական տեսուչի և Հայաստանի Հանրապետության զինված ուժերի գլխավոր շտաբի պետի պաշտոններ զբաղեցրած զինծառայողների երկարամյա ծառայության զինվորական կենսաթոշակի չափը սույն կետով սահմանված կարգով հաշվարկելիս դրամական բավարարման չափը ներառում է պաշտոնային դրույքաչափը, որը սահմանվում է 402.810 դրամ, զինվորական կոչման դրույքաչափը, սննդի փոխհատուցման գումարը և զինծառայողի ծառայության ստաժի համար այդ դրույքաչափերից հաշվարկվող հավելումը:»: 

2. Մինչև սույն որոշումն ուժի մեջ մտնելը նշանակված երկարամյա ծառայության զինվորական կենսաթոշակի չափը սույն որոշումն ուժի մեջ մտնելուց հետո վերահաշվարկվում է սահմանված կարգով:

3. Սույն որոշումն ուժի մեջ է մտնում պաշտոնական հրապարակման օրվան հաջորդող օրը:

ՀՀ աշխատանքի և սոցիալական հարցերի նախարար Արտեմ Ասատրյան

ՏԵՂԵԿԱՆՔ

«Հայաստանի Հանրապետության կառավարության 2011 թվականի մայիսի 5‑ի N 665-Ն որոշման մեջ լրացում կատարելու մասին» ՀՀ կառավարության որոշման նախագծի ընդունման վերաբերյալ

1. Իրավական ակտի անհրաժեշտությունը (նպատակը)

Ներկայացվող նախագծի նպատակը երակրամյա ծառայության զինվորական կենսաթոշակների վերաբերյալ ՀՀ օրենդրության մեջ առկա բացը վերացնելն է:

1.1. Կարգավորման հարաբերությունների ներկա վիճակը և առկա խնդիրները

ՀՀ կառավարության 05.05.2011թ. N 665-Ն որոշման 1-ին հավելվածի 36.4 կետով սահմանված է առանձին կատեգորիայի զինծառայողների երկարամյա ծառայության զինվորական կենսաթոշակի չափը հաշվարկելու առանձնահատկությունները:

Մասնավորապես, սահմանված է, որ այս անձանց կենսաթոշակները հաշվարկվում են մինչև 2014 թվականի հուլիսի 1-ը սահմանված կարգով՝ հիմք ընդունելով 2014 թվականի հունիսի 1-ի դրությամբ տվյալ պաշտոնի համար սահմանված դրամական բավարարման չափը, որը ներառում է պաշտոնային դրույքաչափը, զինվորական կոչման դրույքաչափը, սննդի փոխհատուցման գումարը և զինծառայողի ծառայության ստաժի համար այդ դրույքաչափերից հաշվարկվող հավելումը:

Ընդ որում, խնդրո առարկա ժամանակահատվածում վերը նշված պաշտոններ զբաղեցնող անձանց պաշտոնային դրույքաչափերը խիստ տարբերվել են, ինչի արդյունքում էապես տարբերվել են նաև նրանց դրամական բավարարման չափերը:

Հարկ է նկատի ունենալ, որ պաշտոն զբաղեցնելու ժամանակահատվածում  դրամական բավարարման չափերի միջև առկա տարբերությունը փոխհատուցվել է լրավճարների միջոցով:
2014 թվականի հուլիսի 1-ից ՀՀ-ում ներդրվեց աշխատավարձերի հաշվարկման միասնական համակարգ, որի շրջանակներում նշված պաշտոններ զբաղեցնող անձանց համար սահմանվել են հավասար դրույքաչափեր:

Սակայն, ՀՀ կառավարության 05.05.2011թ. N 665-Ն որոշման վերոնշյալ դրույթների շրջանակներում էական անհամապատասխանություններ են առաջանում վերոնշյալ անձանց զինվորական կենսաթոշակների չափերի միջև, որը համահունչ չէ զինվորական ծառայության պաշտոնների աստիճանակարգությանը (հիերարխիային):

1.2. Առկա խնդրի առաջարկվող լուծումը

Հաշվի առնելով վերը նշվածը՝ առաջարկվում է վերը նշված անձանց կենսաթոշակի չափը հաշվարկելու կարգում սահմանել միասնական հավասար դրույքաչափեր:

2. Կարգավորման առարկան

Ներկայացվող նախագծով առաջարկվում է սահմանել, որ առանձին կատեգորիայի զինծառայողների երկարամյա ծառայության զինվորական կենսաթոշակի չափը հաշվարկելիս հաշվի է առնվում նշված պաշտոնների համար նախկինում սահմանված առավելագույն չափը` 402 810 դրամ, ներառյալ եկամտային հարկը, 300 000 դրամ`  առանց  եկամտային  հարկի,  որն  էլ  ներառվում  է կենսաթոշակի հաշվարկման համար սահմանված դրամական բավարարման մեջ:

3. Իրավական ակտի կիրառման դեպքում ակնկալվող արդյունքը

Ներկայացվող նախագիծն ընդունվելու դեպքում՝ զինվորական կենսաթոշակների չափերի տարբերակումը կհամապատասխանեցվի զինվորական ծառայության պաշտոնների աստիճանակարգությանը (հիերարխիային):

ՏԵՂԵԿԱՆՔ

«Հայաստանի Հանրապետության կառավարության 2011 թվականի մայիսի 5‑ի N 665-Ն որոշման մեջ լրացում կատարելու մասին» ՀՀ կառավարության որոշման նախագծի ընդունման առնչությամբ Հայաստանի Հանրապետության պետական բյուջեում ծախսերի և եկամուտների էական ավելացման կամ նվազեցման բացակայության մասին

«Հայաստանի Հանրապետության կառավարության 2011 թվականի մայիսի 5‑ի N 665-Ն որոշման մեջ լրացում կատարելու մասին» ՀՀ կառավարության որոշման նախագծի ընդունման դեպքում Հայաստանի Հանրապետության պետական բյուջեի եկամուտներում և ծախսերում էական ավելացումներ կամ նվազեցումներ չեն նախատեսվում:

Անհրաժեշտ լրացուցիչ միջոցները նախատեսվում է ֆինանսավորել հատկացված չափաքանակների շրջանակներում:

ՏԵՂԵԿԱՆՔ

«Հայաստանի Հանրապետության կառավարության 2011 թվականի մայիսի 5‑ի N 665-Ն որոշման մեջ լրացում կատարելու մասին» ՀՀ կառավարության որոշման նախագծի ընդունման առնչությամբ այլ իրավական ակտերում փոփոխություններ կամ լրացումներ կատարելու անհրաժեշտության բացակայության մասին

«Հայաստանի Հանրապետության կառավարության 2011 թվականի մայիսի 5‑ի N 665-Ն որոշման մեջ լրացում կատարելու մասին» ՀՀ կառավարության որոշման նախագծի ընդունման առնչությամբ այլ իրավական ակտերում փոփոխություններ կամ լրացումներ կատարելու անհրաժեշտություն չկա:







